
	Balozi wa Uingereza nchini, Philip Parham, amehamishiwa Umoja wa Mataifa, New York Marekani. Wiki iliyopita alikuwa na mahojiano maalumu na Raia Mwema, ya pamoja na mambo mengine, kuhusu suluhu ya umasikini mkubwa wa Watanzania, haya ndiyo yaliyojitokeza.   

Balozi wa Uingereza nchini, Philip Parham

 Swali: Kwa nini unaondoka mapema kiasi hiki?

Parham: Ni kweli kwamba ninaondoka mapema kuliko ilivyo kawaida ambayo ni miaka mitatu au minne. Nimekuwa hapa kwa pungufu kidogo ya miaka mitatu. Na najisikia kusikitika kwamba ninaondoka mapema kiasi hiki. 

Lakini katika fani hii ya diplomasia mara kadhaa kazi hutokea. Na ikitokea hivyo nawe ukateuliwa na kutakiwa uhame hivi ndivyo hutokea. Hilo ndilo lililotokea kwangu. Ninakwenda kuwa Naibu Balozi wa Kudumu wa Uingereza katika Umoja wa Mataifa, New York, Marekani.

Swali: Ulifurahia maisha hapa? Utakumbuka nini kizuri daima? Nini kilichokukera cha kukumbuka?

Parham: Nilifurahia sana kuishi hapa. Nitakumbuka mambo mengi. Mke wangu, mimi na watoto tulifurahia sana kuishi hapa. Tanzania ni nchi nzuri, ina watu wema na fursa nyingi na kwa maana hiyo ilitupa changamoto za aina yake. Hii ilikuwa ni mara yetu ya kwanza sisi kuja Afrika pamoja. 

Leo nilikuwa katika shughuli ambayo ilihudhuriwa na Waziri Mkuu Mizengo Pinda na Waziri wa  Maendeleo ya Jamii, Jinsia na Watoto, Margret Sitta ya uzinduzi wa mkakati wa kitaifa wa Watoto wa Mitaani, mke wangu amekuwa akijihusisha sana na Dogodogo Centre (ya Dar es Salaam) na wanafamilia wote tumekuwa karibu na Dogodogo Centre na tukawafahamu vyema wale watoto. Vitu vizuri kama hivi vitabaki kuwa kati ya mambo mengi mazuri katika kumbukumbu zetu.

Lakini imekuwa ni changamoto ya aina yake pia kufanya kazi na Serikali ya Tanzania. Tumekutana na changamoto ambazo Serikali ilikuwa inakutana nazo na kujaribu kufanya linalowezekana. Tutabaki pia na kumbukumbu za maeneo mazuri kama Zanzibar na mbunga za wanyama. Mwishoni mwa wiki, kwa mfano, tulikuwa Mufindi kisha tukatembelea bonde la Mto Ruaha na baadaye tukaruka kwa ndege ndogo kuja Dar es Salaam lakini tukipitia Zanzibar.       

Swali: Tulipozungumza mara ya mwisho mwaka juzi, ulikuwa umemaliza ziara ya sehemu mbalimbali nchini na ukaeleza kuona  umasikini mkali huko. Sasa unapojiandaa kuondoka unaweza kusema nini kuhusu kiwango hicho cha umasikini?   Yapo mabadiliko?

Parham: Itakuwa si kuangalia mambo katika uhalisia wake kutarajia kwamba katika muda huu kutakuwa kumepatikana mabadiliko ya kuonekana.

Kuna mabadiliko dhahiri hapa Dar es Salaam, lakini katika maeneo ya vijiji vya Lindi, Mtwara, Mbeya au Songea, bado umasikini ni mkubwa. Bado kuna kazi kubwa ya kufanya.

Swali: Nini kinachokosekana katika kupambana na umasikini huu?

Parham: Uchumi unakua kwa kiwango cha asilimia saba hadi nane kwa mwaka. Na kuna mambo mengi mazuri. Vifo vya watoto vimepungua na chanjo zimeimarishwa. 

Lakini kama matokeo ya utafiti wa bajeti yalivyoonyesha karibuni, ukuaji mkubwa wa uchumi unaodhihirishwa na ongezeko la matumizi makubwa katika huduma kwa umma haujazaa matunda yaliyokusudiwa katika kupunguza umasikini.

Nadhani moja kati ya mambo ya kufanya ni kuboresha shughuli za biashara. Kama uwanda wa biashara ungekuwa umeboreshwa zaidi na uwekezaji ukapanuka, ukiwamo ule wa wawekezaji wa ndani, si tu wa nje wenye mitaji mikubwa mikubwa, katika sekta mbalimbali, kikiwamo kilimo, ambacho ni muhimu kwa Watanzania wengi,  uwekezaji ukahamasishwa, hapo tungeona uchumi ukikua na ajira zikiongezeka. 

Swali: Umeona mabadiliko yoyote katika uwanja wa siasa?

Parham: Uchunguzi wa vyombo vya habari katika kuibua masuala mbalimbali, hatua ya Bunge ya kuchimbua masuala na utashi wa Serikali kushiriki katika mazungumzo na mashauriano ya kuweka mambo sawa, ni mambo ambayo unaweza kusema yameleta maendeleo katika uwanja wa siasa.

Na tumeona baadhi ya matokeo ya hali hii katika miezi kadhaa iliyopita. Hayo ni pamoja na kesi kubwa za rushwa na ubadhirifu ambazo mwaka mmoja au  miwili iliyopita usingetarajia kuzisikia. 

Lakini pamoja na hayo bado kuna kazi kubwa ya kufanya katika kuongeza kiwango cha uwazi, uwajibikaji na ufanisi kwa upande wa Serikali. Na hiyo inaunga pale tulipozungumza kuhusu mazingira ya uwekezaji na biashara.

Kwamba kama wawekezaji wataendelea kuona kwamba wanawekeza mahali palipojaa urasimu wa Serikali, badala ya mazingira yanayowapa nafasi, watakuwa hawako tayari kuwekeza ili kukuza uchumi. Bado hii itabaki kuwa ni changamoto kubwa.

Swali: Unaacha nyuma vita dhidi ya uoza na rushwa nchini. Umeridhishwa na jinsi inavyoendeshwa na mapana iliyochukua?

Parham: Yaliyotokea katika miezi michache iliyopita wengi hatukuyatarajia katika mwaka au miaka miwili iliyopita. Kuwa na tuhuma kubwa kama tulizoona kunawafanya watu kujiuliza Serikali inafanya nini?

Kwamba kuna tuhuma na kesi kama hizi ni ishara kwamba kuna maendeleo. Kwamba vyombo vya habari na Bunge vinazungumzia masuala hayo,  kwamba Kamati ya Bunge iliweza kuchunguza kashfa ile ya Richmond ni dalili kwamba kuna kazi inafanyika na watu wanasubiri kuona nini hatima yake pamoja na kesi nyingine ambazo zinatajwa kuwa ziko mbioni.

Lakini pamoja na yote hayo ni vyema kutambua kwamba watu wasijenge hisia kwamba watuhumiwa wana hatia kabla ya mahakama hazijatamka hivyo.        

Uchunguzi na upelelezi wa kesi kama hizi ni mgumu na huchukua muda mrefu kukamilika. Lakini ni lazima uende hadi mwisho ili kulinda heshima ya Serikali na kujenga imani ya wawekezaji na wabia wa maendeleo ya nchi.

 Na kesi hizi si kesi tu, ni suala la kupeleka ujumbe mzito kwa siku zijazo kwamba tabia ya aina hii haiwezi kuvumilika kwani uoza huu ni hasa kuuibia umma. 

Swali: Turejee kwenye siasa. Baadhi yetu tunaouna Upinzani kuwa sasa umegawanyika kuliko hata ilivyokuwa mwaka 2005, kwamba 2010, CCM itashinda tena kwa kishindo. Mnapozungumza na Wapinzani wanasema nini kuhusu migawanyiko hii? 

Parham: Kila chama cha siasa na kila kiongozi wa siasa ana ajenda na maslahi tofauti na ya mwingine. Na mara nyingi ni vigumu sana hawa kuja na msimamo mmoja. Hawa ni watu ambao wana mifumo yao tofauti ya kuishi na hata tabia tofauti.

Kama ulivyosema, hata katika uchaguzi mdogo wa Mbeya Vijijini kuna tofauti za wazi miongoni mwa vyama vya upinzani na hakuna ushirikiano. 

Lakini ukiangalia bungeni, kwa miaka karibu miwili Kambi ya Upinzani imekuwa ikifanya kazi nzuri pamoja. Hilo ni jambo ambalo kwa kiasi ni jipya. Inawezekana kwamba huenda huko tuendako na karibuni, umoja unaoonyeshwa bungeni na Upinzani ukajitafsiri pia katika mahusiano ya vyama vyao.

Tusisahau pia kwamba ndani ya vyama vya siasa huwa mna tofauti za fikra, ushindani na hata mapambano, mambo ambayo ni ya kawaida.

Swali: Bado kuna ufa wa kisiasa kati ya CCM na CUF Zanzibar na hali haielekei kama itarekebishwa karibuni?

Parham: Kwa karibu mwaka mmoja sasa mchakato wa kutafuta suluhisho kati ya CCM na CUF Zanzibar umekwama. Kusema ukweli, sijaona hatua zozote muhimu za kujaribu kufumbua tatizo hilo la Zanzibar.

Muda sasa unakwenda mbio na tu akaribia zaidi Uchaguzi Mkuu wa 2010. Bila shaka kuna watu kutoka pande zote mbili wanaotaka mchakato uanze ili hatimaye kupiga hatua ndani ya mwaka huu. 

Kuna makubaliano ya kuboresha hali ya mambo katika uchaguzi 2010 ili kuheshimu kauli za wapiga kura kulingana na upande upi utakuwa na kura nyingi.

Swali: Kama vyama hivyo vitabaki katika mvutano huu, 2010 ikafika bila suluhu, unatabiri nini?

Parham: Itakuwa muhimu kuhakikisha kwamba uchaguzi unafanyika katika mazingira ya uhuru na haki ili kuiaminisha jamii katika chaguzi kama hizo. 

Kwa hiyo itakuwa ni juu ya Tume ya Uchaguzi kutimiza wajibu wake na watu kama sisi kuiunga mkono katika shughuli zake na hata walioko serikalini kuangalia namna ya kuunga mkono mchakato huo.

Hata kama hakutakuwa na muafaka baina ya vyama, bado uchaguzi unaweza kufanyika katika mazingira ambayo ni mazuri. Inawezekana pia baada ya uchaguzi na matokeo kujulikana, mshindi anaweza kuanzisha mchakato mwingine kwa kushirikisha upande mwingine.

Swali: Katika moja ya taarifa zako kwa vyombo vya habari ulipata kusema kwamba kulikuwa na upungufu miongoni mwa Watanzania, si wapambanaji, ni kama wanapiga domo badala ya kuelekeza nguvu zao katika vitendo zaidi. Ulitaka kupeleka ujumbe gani? 

Parham: Hilo ni kama nilivyosema mwanzoni mwa mazungumzo haya. Kwamba Tanzania imejaliwa fursa nyingi. Ina vitu vingi vya kuvutia, ina hazina za kutosha kiuchumi na katika utalii na madini, na hata katika kilimo.

Ina eneo kubwa, katika kilimo pekee ni asilimia 20 tu ya eneo inayolimwa, na sehemu kubwa ya hiyo asilimia 20 inapolimwa, kifaa ni jembe la mkono.

Kama mazingira ya biashara yangeboreshwa, ili huyu anayetumia jembe la mkono akawezeshwa kuzalisha ziada, na hata wawekezaji wakubwa wakaingia katika kilimo, wakazalisha mazao na ajira, wawekezaji wengine wakubwa wangeingia katika kuchakata mazao humuhumu nchini kabla hayajasafirishwa nje, hiyo ingeleta tija, masoko kwa wakulima na ajira zaidi.

Hiyo ingefungua mianya mingi ya uzalishaji badala ya haya tunayoyaona ya kuwa na watoto wanaofananishwa na wa nchi kama za Angola na Liberia ambazo zimekuwa katika vita ya muda mrefu ya wenyewe kwa wenyewe.

Hayo yakifanyika utajikuta katika hali ambayo umasikini unapunguzwa na watu wanaanza kuneemeka. Inavunja moyo kwamba fursa zimejaa, lakini hazijafunguliwa.

Hii ndiyo maana nilisema katika makala ile kwamba jamani amkeni. Kwamba hii si shughuli ya mtu binafsi tu, au mashirika ya binafsi, bali ni shughuli ya wote na hasa Serikali kuhakikisha kwamba inaweka mazingira mazuri watu wafanye kazi.

Swali: Unayaonaje mahusiano ya Tanzania na Uingereza baada ya sakata la mwanasheria mkuu wa zamani na waziri, Andrew Chenge, ambaye amekuwa akichunguzwa na taasisi ya Uingereza ya Makosa makubwa ya Jinai (SFO)?

Parham: Mahusianio ya nchi hizi mbili ni mazuri sana. Ni mazuri sana katika ngazi ya serikali ambako tuna miradi mingi ya pamoja ya maendeleo kuliko nchi nyingi za Afrika.

Sisi na Wamarekani tunashirikiana vyema na Tanzania. Tunashirikiana pia katika medani ya kimataifa katika masuala ya amani na usalama. Ni uhusiano uliojengwa juu ya historia ya pamoja.  

Andrew Chenge 

Ni kweli katika mahusiano yoyote mara kadhaa masuala huibuka kama hili ulilotaja la rada (Chenge amekuwa akichunguzwa na SFO kuhusiana na tuhuma za rushwa katika ununuzi wa rada ya Tanzania). Lakini hili haliwezi kuwa suala ambalo linaweza kuathiri mahusiano na jinsi nchi hizi mbili ambavyo zimekuwa zikifanya kazi.

Hakika ushirikiano ambao umekuwa ukionyeshwa na SFO na TAKUKURU katika suala hili ni mfano wa jinsi ambavyo tumekuwa tukifanya kazi pamoja.

Ikumbukwe pia kwamba uhusiano kati ya Tanzania na Uingereza haukujikita katika serikali pekee, bali ni uhusiano ulioko mpaka katika ngazi ya raia.

Kuna mahusiano kati ya shule za Tanzania na Uingereza ambayo ni ya aina yake. Hamu ya kuona Tanzania inafanikiwa imesambaa katika mioyo ya Waingereza wengi na baada ya kuwa hapa kwa miaka hii miwili na ushei sasa naelewa kwa nini Waingereza wengi wanaitakia mazuri Tanzania. Wengine wamekuwa na mahusiano ya kudumu na Watanzania.

Swali: Kama ungepeleka ujumbe mfupi kwa walalahoi wa Tanzania huko waliko ungesema nini?

Parham: Ningewaambia kwamba kwa jitihada zaidi wanaweza kuwa matajiri kama walivyo matajiri wa Uingereza. 

Waamini kwamba yawezekana wakaondoka hapo walipo. Wasiamini pale baadhi ya walioko madarakani wanaposema kwamba hawawezi kujikwamua. 

Mtu mmojammoja ajitazame kuona ni nini anaweza kufanya, kilichomo katika uwezo wake sasa na nini kikubwa anaweza kufanya siku zijazo. 

Wajiunge huko waliko kuwasukuma watawala na wawajibishe walioko kwenye serikali za mitaa, vijiji, halmashauri na manispaa. Wawabane, wawaulize wanafanya nini na washiriki katika michakato ya maendeleo ili kuhakikisha utajiri wa nchi unanufaisha umma.

Swali: Nini ambacho umeshindwa kukikamilisha kutokana na kutakiwa uondoke?

Parham: Vingi tu nilitaka nivifanye lakini nimeshindwa. Yapo masuala ambayo yako kwenye mchakato ambayo mwenzangu atakuja kuendelea nayo. Kuna maeneo niliyotaka kuona lakini nimeshindwa kuyafikia. Haya ni sababu ya siku moja kurudi Tanzania kama msafiri, kuja kuyafikia.

